
Viðtakandi: Velferðarráð 

 
Sendandi: Regína Ásvaldsdóttir, sviðsstjóri 

 

Efni: Svar við fyrirspurn fulltrúa Flokks fólksins um heimaþjónustu fyrir aldraða 

 

Þann 1. september  2021 lagði fulltrúi Flokks fólksins fram í velferðarráði svohljóðandi 

fyrirspurn um heimaþjónustu fyrir aldraða: 

 

Á nýafstöðnu heilbrigðisþingi 2021 um framtíðarsýn heilbrigðisþjónustu við aldraða 

voru málefni aldraðra rædd í þaula. Eitt af málefnunum var heimaþjónustan og hversu 

mikilvægt er að auka hana og dýpka til að gefa eldra fólki tækifæri til að vera sem 

lengst heima. Nánast allir réttu upp hönd á þinginu að þeir vildu vera heima þegar þeir 

tveir valkostir voru slegnir upp, að vera heima eða fara á stofnun. Fjölga þarf 

þjónustuþáttum við eldri borgara í heimahúsi og bæta suma sem fyrir eru. Til að geta 

verið sem lengst heima þarf að veita meiri einstaklingsbundna aðstoð. Nú spyr fulltrúi 

Flokks fólksins hvað  velferðarsvið ætlar að gera til að mæta kallinu sem heyra mátti 

að samhljómur var um á heilbrigðisþingi? Fulltrúi Flokks fólksins lagði fram í 

velferðarráði 19. ágúst 2020 14 tillögur sem sneru að bættri þjónustu við eldri borgara 

í heimahúsum og fjölgun þjónustuþátta. Öllum tillögunum nema fjórum var hafnað. 

Rökin voru að þetta væri ekki á ábyrgð velferðarráðs. Ein af tillögunum var að aðstoð 

við böðun væri líka á rauðum degi. Aðstoð yrði veitt með að hengja upp þvott, flokka  og 

fara út með sorp. Einnig að eldra fólki væri boðið upp á  sálfélagslegan stuðning. 

Ekkert af umbótatillögum sem þessum hafa fengið hljómgrunn. 

  

Svar:  

Samkvæmt stefnu Reykjavíkurborgar í málefnum eldri borgara er stuðst við 

hugmyndafræði endurhæfingar í heimahúsi í þróun heimaþjónustu, til þess að gefa eldra 

fólki tækifæri til að vera sem lengst heima. Með þeirri nálgun er stutt við getu þeirra til 

búsetu á eigin heimili þó þeir upplifi erfiðleika við athafnir daglegs lífs vegna 

færniskerðingar eða í kjölfar slysa og/eða veikinda. Endurhæfingarteymin eru þrjú í 

borginni og eru skipuð þverfaglegum hópi starfsfólks. Endurhæfing er skipulögð út frá 

markmiðum og forgangsröðun notandans og fer fram á heimili hans og í nærumhverfi. 



Samþætting heimahjúkrunar og félagslegrar heimaþjónustu hófst með tilraunaverkefni 

árið 2004 en árið 2009 var gerður þjónustusamningur við ríkið um rekstur 

heimahjúkrunar og frá þeim tíma hefur heimahjúkrun og heimaþjónusta verið samþætt 

í Reykjavik. Frá árinu 2016 hefur sameinuð heimaþjónusta verið rekin á þremur 

starfsstöðvum heimaþjónustu í borginni. Með samþættingu og fleiri fagstéttum hefur 

orðið til heildstætt þjónustukerfi notendum til hagsbóta. Þróunarverkefni sem m.a hafa 

sýnt árangur á Norðurlöndum og eru til þess fallin að mæta kröfum samfélagsins um 

betri þjónustu veitta á forsendum notandans hafa verið sett á laggirnar. SELMA er t.d. 

nýtt sérhæft, færanlegt og þverfaglegt teymi hjúkrunarfræðinga og lækna sem hóf störf 

árið 2020. Teymið sinnir vitjunum og ráðgjöf á dagvinnutíma og er fyrir þá sem ekki 

komast til mats og meðferðar á heilsugæslu eða göngudeild. Teyminu er ætlað að draga 

úr komum á bráðamóttöku og hugsanlegri þörf á innlögn á Landspítalann.   

 

Velferðartæknismiðja velferðarsviðs hefur verið starfrækt síðan árið 2018 en hlutverk 

hennar er að nýta velferðartækni til að auðvelda fólki að búa á eigin heimili. Ýmis 

velferðartækni hefur verið innleidd í heimaþjónustu, s.s. skjáheimsóknir og rafrænir 

lyfjaskammtarar auk tæknilæsiverkefna þar sem eldra fólk fær kennslu í að nota 

spjaldtölvur. Innleiðingu skjáheimsókna var hraðað í tengslum við COVID-19 og eru í 

dag veittar um 40-50 skjáheimsóknir á viku til notenda heimaþjónustu. Einnig hefur 

velferðartæknismiðjan nýlega, í samstarfi við heimahjúkrun, hafið prófanir á 

skjáheimsóknum við eftirlit hjartabilaðra skjólstæðinga sem fá stuðning, eftirlit og 

fræðslu í að meta einkenni sín sjálfir. Ennfremur má nefna að velferðarsvið rekur 373 

þjónustuíbúðir í Reykjavík fyrir um það bil 450 einstaklinga. Markmið með rekstri 

þjónustuíbúða er að mæta þeim sem eru í þörf fyrir meiri þjónustu og stuðning en unnt 

er að veita í heimahúsi og um leið koma í veg fyrir flutning á hjúkrunarheimili, en 

sólarhringsþjónusta er veitt þar alla daga ársins.  

 

Að lokum má nefna að í drögum að nýjum reglum Reykjavíkurborgar um 

stuðningsþjónustu sem nú eru lögð fram til samþykkis endurspeglast sú sýn 

Reykjavíkurborgar sem kemur fram í stefnu um málefni eldri borgara á árunum 2018-

2022 að eldra fólk eigi að ráða sér sjálft og að öll aðstoð skuli taka mið af því að það 

fái tækifæri til að viðhalda færni sinni og lifa því lífi sem það kýs. Stuðningsþjónustan 

felst í því að virkja notendur og styrkja til að vera virkir þátttakendur í eigin lífi eins 

lengi og mögulegt er. Samhliða innleiðingu reglnanna mun áfram verða fylgst með 

faglegri þróun á sviði heimaþjónustu bæði á norrænum og evrópskum vettvangi og 

leitað leiða til þess að fjölga þjónustuþáttum við eldra fólk í heimahúsi og bæta þá sem 

fyrir eru. 


